
Shivavishnukritam Surya Stotram 16

શિવવિષ્ણૂકૃતં સૂર્યસ્તોત્રમ્ ૧૬

મહાદેવ ઉવાચ ।
જય ભાવ જયાજેય જય હંસ દિવાકર ।
જય શમ્ભો મહાબાહો ખગ ગોચર ભૂધર॥ ૬૦॥
જય લોકપ્રદીપેન જય ભાનો જગત્પતે ।
જય કાલ જયાનન્ત સંવત્સર શુભાનન॥ ૬૧॥
જય દેવાદિતેઃ પુત્ર કશ્યપાનન્દવર્ધન ।
તમોઘ્ન જય સપ્તેશ જય સપ્તાશ્વવાહન॥ ૬૨॥
મહેશ જય કાન્તીશ જય કાલેશ શઙ્કર ।
અર્થકામેશ ધર્મેશ જય મોક્ષેશ શર્મદ॥ ૬૩॥
જય વેદાઙ્ગરૂપાય  ગ્રહરૂપાય વૈ નમઃ ।
સત્યાય સત્યરૂપાય સુરૂપાય શુભાય ચ॥ ૬૪॥
ક્રોધલોભવિનાશાય કામનાશાય વૈ જય ।
કલ્માષપક્ષિરૂપાય યતિરૂપાય શમ્ભવે॥ ૬૫॥
વિશ્વાય વિશ્વરૂપાય વિશ્વકર્માય વૈ જય ।
જયોઙ્કાર વષટ્કાર સ્વાહાકાર સ્વધામય॥ ૬૬॥
જયાશ્વમેધરૂપાય ચાગ્નિરૂપાર્યમાય ચ ।
સંસારાર્ણવપીતાય મોક્ષદ્વારપ્રદાય ચ॥ ૬૭॥
સંસારાર્ણવમગ્નસ્ય મમ દેવ જગત્પતે ।
હસ્તાવલમ્બનો દેવ ભવ ત્વં ગોપતેઽદ્ભુત॥ ૬૮॥
ઈશોઽપ્યેવમહીનાઙ્ગં  સ્તુત્વા ભાનું પ્રયત્નતઃ ।
વિરરામ મહારાજ પ્રણમ્ય શિરસા રવિમ્॥ ૬૯॥
અથ વિષ્ણુર્મહાતેજાઃ કૃતાઞ્જલિપુટો રવિમ્ ।

ઉવાચ રાજશાર્દૂલ ભક્ત્યા શ્રદ્ધાસમન્વિતઃ॥ ૭૦॥
વિષ્ણુરુવાચ ।
નમામિ દેવદેવેશં ભૂતભાવનમવ્યયમ્ ।
દિવાકરં રવિં  ભાનું માર્તણ્ડં ભાસ્કરં ભગમ્॥ ૭૧॥
ઇન્દ્રં વિષ્ણું હરિં  હંસમર્કં લોકગુરું વિભુમ્ ।
ત્રિનેત્રં ત્ર્યક્ષરં ત્ર્યઙ્ગં  ત્રિમૂર્તિં  ત્રિગતિં  શુભમ્॥ ૭૨॥
ષણ્મુખાય નમો નિત્યં ત્રિનેત્રાય નમો નમઃ ।
ચતુર્વિંશતિપાદાય   નમો દ્વાદશપાણયે॥ ૭૩॥
નમસ્તે ભૂતપતયે લોકાનાં પતયે નમઃ ।
દેવાનાં પતયે નિત્યં વર્ણાનાં પતયે નમઃ॥ ૭૪॥
ત્વં બ્રહ્મા ત્વં જગન્નાથો રુદ્રસ્ત્વં ચ પ્રજાપતિઃ ।
ત્વં સોમસ્ત્વં તથાઽઽદિત્યસ્ત્વમોઙ્કારક એવ હિ॥ ૭૫॥
બૃહસ્પતિર્બુધસ્ત્વં હિ ત્વં શુક્રસ્ત્વં વિભાવસુઃ ।
યમસ્ત્વં વરુણસ્ત્વં હિ નમસ્તે કશ્યપાત્મજ॥ ૭૬॥
ત્વયા તતમિદં સર્વં જગત્સ્થાવરજઙ્ગમમ્  ।
ત્વત્ત એવ સમુત્પન્નં સદેવાસુરમાનુષમ્॥ ૭૭॥
બ્રહ્મા ચાહં ચ રુદ્રશ્ચ સમુત્પન્ના જગત્પતે ।
કલ્પાદૌ તુ પુરા દેવ સ્થિતયે જગતોઽનઘ॥ ૭૮॥
નમસ્તે વેદરૂપાય અહોરૂપાય વૈ નમઃ ।
નમસ્તે જ્ઞાનરૂપાય યજ્ઞાય ચ નમો નમઃ॥ ૭૯॥
પ્રસીદાસ્માસુ દેવેશ ભૂતેશ કિરણોજ્જ્વલ ।
સંસારાર્ણવમગ્નાનાં પ્રસાદં કુરુ ગોપતે॥ ૮૦॥
વેદાન્તાય નમો નિત્યં નમો યજ્ઞકલાય ચ ।
ઇતિ ભવિષ્યપુરાણે બ્રાહ્મે પર્વણિ ત્રયઃપઞ્ચાશદધિકશતતમાધ્યાયાન્તર્ગતં

શિવ-વિષ્ણુકૃતં સૂર્યસ્તોત્રં સમાપ્તમ્ ।
ભવિષ્યપુરાણ । બ્રાહ્મપર્વ । અધ્યાય ૧૫૩/૫૦-૮૦॥

